
　鳴者同罪獄中肅然其他踐更稽察撫恤病苦法甚備

　郎中沈珫嘗指獄户語曰此故生地獄也蘇司獄去吾

　不敢繫人矣舊時囚有死而無爲收葬者率置竇中羣

　犬恣食之夢暘惻然適料囚米有餘卽白視獄諸曹郎

　請爲槥以待死者諸曹郎大是之相率白中丞丁公賓

　丁公時視秋官篆聞之喜甚益發衣絮諸物令夢暘給

　施諸囚未幾轉粵東守禦吏目丁公太息曰吾署司寇

　惟有王郎中紹先及蘇司獄耳惜也紹先死而司獄又

　遠遷于是特獎夢暘資遺之甚厚王郎中乃萬曆十九

　年所舉天下清苦以風百僚者今丁公以夢暘並稱不

　兵滎乎夢暘嘗曰某聞念經作佛者不爲福田吏目何

　病于是跳身之粵年三十餘未有子以司獄俸轉不携

　家其爲吏目亦然盖有志者也〈出三司獄傳〉

　葛屺瞻寅亮爲南祠部所領近畿諸刹有　賜田者稽

　籍籍在則問租租在則問數淸查勾剔與所在有司往

　復甚苦旣有緒興補墮廢約束僧寮秩然可觀亡何爲

　狂生所辱投劾歸其素以職事或請囑相左者適在事

　盡翻所爲今已蕩然矣〈出小品〉


 

皇明從信錄卷之三十八

